
Erditu egin da Martin Etxeberria 

'Bizikleta bat egingo dut zure izenarekin' kaleratu ostean, «ahaleginaren ondoren, nekatua, baina gustura» sentitzen da poeta.

 ainara gorostitzu - DONOSTIA Martin Etxeberriak (Zarautz, 1974) Bizikleta bat egingo dut zure izenarekin izan du (Elkar). Erditu egin da poeta. 

Erditzea gogorra izan dela dio. Poemario bat sortzeak zintzotasuna eskatzen dio egileari eta «zintzoa izatea gogorra da, batik bat norbere buruarekin zintzo izatea». «Ahaleginaren ondoren, nekatua, baina gustura» sentitzen da. Biluztu egin da erditzeko. Eta biluztasun hori emariari, poemarioari darion soiltasunean antzeman daiteke: «Poema batzuk oso narratiboak diren arren, badira poemak naif tankerakoak, haiku tankerakoak». Galduta egotearen kontzientziaz jabetzean hasi zen ernaldia. «Horrek ez du esan nahi aurretik galduta ez nengoenik, baina orain badakit galduta nagoela, nahiz eta horrek ez didan ezertarako balio». Galduta egoteaz jabetzeak, birkokatze bat eskatzen zion sortzaileari eta «bizitzara eta hurbilenekora ihes» egin du. Galduta dabilelako kontzientzia hartzeak, bilaketa batera behartu du «nahitaez» sortzailea. Horregatik, aurreko sorkuntzan baino «aniztasun handiagoa» dago bigarren poemario honetan, «bai forma aldetik, bai tonuen aldetik, bai-luze-laburrari dagokionez ere, eta poema bat gaztelaniaz dago».Gizartera, politikara, kulturara, bizitzara jaio berria, «inozoa» da. Haur txikiak legez, poemario honek «eguneroko gauza txikiekiko lilura» azaltzen du. Eguneroko gauza horiek dira kafe bat hartzea, zigarro bat erretzea... Hizkuntza arrunta bilatu du eguneroko bizitzako elementuak sartuz. 

Bizikleta bat egingo dut zure izenarekin maitasunez gainezka dago. «Maitasuna ez da agertzen maitasun poema batzuk egiteko helburuz»; bi iturritatik sortzen da: «Batetik, galduta sentitzean biluztasun horrek sortzen duen beharrak maitasunera eramaten nau helduleku bezala; eta bestetik, munduarekin eta bizitzarekin orain arte borroka izan denak, tarteka bake itun txikiak egitera baliatzen nauen aldetik, bakea maitasunean islatzen da». Eta maitasun hori suma daiteke jaioberriaren izenean: Bizikleta bat egingo dut zure izenarekin, Larraitz baitio poemak. Etxeberriak ernaldian eta erditzean buruan izan duen Larraitz oso presente dago fruituan. Larraitzen etxean egin nuen lo. Larraitzen amona gaixotu zeneko hura etorri zait gaur burura. 
Bigarren erditzea Duela sei urte ere erditu zen Martin Etxeberria. Katiluaren ipurdia (Alberdania) izan zuen. Ordudanik buruan zuen poesia liburu berri bat idaztea, «nahiz eta horretarako presa berezirik ez hartu. Poesia idazten jarraitu dut, tantaka batzuetan, zaparradaka besteetan, eta isilaldiak ere tartekatu ditut, ekaitzen artean». Bi ernaldiak desberdinak izan dira oso. «Bizitzarekiko harreman berri bat» du orain. «Trenez eta autobusez, gidaria zein zen jakin gabe, leihotik begiratzen nion munduari eta bizitzari lehen», orain, bizikletaz bidaiatu du; «horrek abantaila bat du trenez edo autobusez bidaiatzearen aldean: norbera da bere bizitzaren gidari». Horregatik, bi emarietan agertzen den tematika «antzekoa» den arren, diferentzia nabarmen bat dago: «Lehen leihotik begiratzen nituen gauzak, eta orain, bizikletaz hurbildu naiz gauza horietara, eta begiratzen jarraitzen ditut, baina bizikleta gelditu, eta uki ditzaket». 

Jaiotze honetan ez du bere anaia biki Xabierrek zerikusirik izan. Narratiba liburuak idatzi dituzte elkarrekin, oraingoz azkena Itxoidazu Café du Passyn (Elkar). Ez dute gogorik edo beharrik sentitu elkarrekin poesia egiteko, «oraingoz behintzat, poesia neure buruaren aurkako gerra bat bezala sentitzen dut, odoltsua eta luzea, eta ez dakit hor zauritu gehiago sartzea komeni den». 

Bizikleta bat egingo dut zure izenarekin Larraitz emazteari, eta Markel seme jaio berriari eskaini die. 

